
Na magistralnom putu M15, u blizini Sanskog Mosta, prije nekoliko dana zabiljećen je

nesvakidašnju slučaj kada su pripadnici policije lišili slobode mladića inicijala Ć.E. zbog

krivičnog djela nedozvoljeno držanje oružja i eksplozivnih naprava.

Naime, mladić je zaustavljen tokom redovne kontrole saobraćaja u vozilu marke Audi, u

kojem se nalazilo više osoba. Prilikom pregleda automobila, u unutrašnjosti je pronađena

automatska puška, koju je Ć.E. priznao da je ponio – kako navodi – na svadbeno slavlje svoga

brata.

Iako je tvrdio da oružje nije imao namjeru koristiti, zakon je jasan – nošenje i posjedovanje

vatrenog oružja bez dozvole predstavlja krivično djelo, zbog čega je puška odmah oduzeta, a

protiv Ć.E. bit će podnesena krivična prijava.

Prema Krivičnom zakonu Federacije Bosne i Hercegovine, nedozvoljeno držanje oružja i

eksplozivnih sredstava sankcioniše se kaznom zatvora do tri godine, a u određenim

slučajevima – ukoliko se oružje koristi ili ugrožava sigurnost – i strožim kaznama.

I pored jasnih zakonskih zabrana, nošenje oružja na svadbama i drugim privatnim proslavama

i dalje je prisutna pojava u nekim dijelovima zemlje, često u kontekstu „slavljenja“ ili

ispaljivanja hitaca u zrak.

Korištenje vatrenog oružja na svadbama i drugim proslavama nije znak veselja, već ozbiljan

rizik za sigurnost svih prisutnih. Svake godine u BiH zabilježi se više slučajeva gdje su hici

ispaljeni „iz radosti“ završili tragedijama – povrijeđenima, pa čak i smrtnim ishodima.

Nije rijedak slučaj da metak ispaljen u zrak padne kilometrima dalje i nenamjerno pogodi

nedužnu osobu. U tom kontekstu, policija i sigurnosne agencije redovno apeluju na građane

da se suzdrže od ovakvih opasnih i protivzakonitih radnji.

MUP USK, ali i druge kantonalne policije, već godinama provode kampanje i akcije u cilju

sprječavanja zloupotrebe oružja. Tokom svadbenih sezona, pojačavaju se kontrole

saobraćaja i javnog reda, upravo kako bi se prevenirale situacije poput ove iz Sanskog Mosta.

Policija poziva građane da svako prisustvo oružja na proslavama prijave, a organizatore da

vode računa o sigurnosti i poštivanju zakona.

Radost i slavlje ne trebaju biti povezani sa oružjem. Sigurnost, dostojanstvo i poštovanje

zakona trebaju biti temelj svake proslave – bez izuzetka.

Ne slavi se puškom – slavi se pjesmom, osmijehom i zajedništvom.

